
  

U Gradskoj upravi Bihaća održan sastanak sa predstavnicima
federalnih institucija

U uredu gradonačelnika Bihaća, Elvedina Sedića, održan je sastanak na kojem su, osim gradonačelnika i
njegovih saradnika, učestvovali i federalna ministrica okoliša i turizma Nasiha Pozder, federalni ministar
prostornog uređenja Željko Nedić, sekretar Federalnog ministarstva prostornog uređenja Goran Lulić,
direktor Federalne uprave za geodetske i imovinsko-pravne poslove Željko Obradović te pomoćnik
direktora Sead Hadžić.

Tema sastanka bila je rješavanje pitanja prostorno-planske dokumentacije za Nacionalni park "Una".
Parlament Federacije Bosne i Hercegovine donio je odluku o pristupanju izradi Prostornog plana područja



posebnih obilježja od značaja za Federaciju BiH – sliv rijeke Une, a trenutno su u toku pripreme za
realizaciju navedene odluke. Kako bi se moglo pristupiti izradi Prostornog plana, potrebno je osigurati
ažurne geodetske podloge. U tom kontekstu, u toku je proces izlaganja podataka premjera i katastarskog
klasiranja za katastarske općine Donja i Gornja Gata. Na sastanku je iskazana spremnost za pokretanje
izlaganja i za katastarske općine koje obuhvataju teritorij Nacionalnog parka "Una", što bi značajno
doprinijelo kvalitetnoj izradi prostorno-planske dokumentacije za ovo zaštićeno područje.

Federalna geodetska uprava je u okviru projekta „Registracija nekretnina“ uspješno izvršila usaglašavanje
podataka zemljišne knjige i katastra za 12 katastarskih općina na području Grada Bihaća. Također, Uprava
je pružila podršku u opremanju katastarskog ureda u Bihaću, čime su dodatno unaprijeđeni kapaciteti za
efikasno vođenje zemljišno-knjižnih i katastarskih evidencija.

Razgovaralo se i o drugim aktivnostima koje se realizuju u okviru projekata koje realizuje Federalna
geodetska uprava kao što su Katastar komunalnih uređaja, Adresni registar, Digitalni arhiv i Registar
cijena a sve u cilju aktivnijeg pristupa realizacije istih.

